
BOSHLANG‘ICH SINF 
O‘QUVCHILARINING 

AQLIY QOBILIYATINI 
SHAKLLANTIRISHDA DARS 

VA DARSDAN TASHQARI 
MASHG‘ULOTLARDA SHAXMAT 

O‘YINIDAN FOYDALANISH 
IMKONIYATLAR

Boboqulov Chori Urolovich
Termiz iqtisodiyot va servis universiteti,

Jismoniy madaniyat kafedrasi o‘qituvchisi

Annotatsiya: Mazkur maqolada boshlang‘ich sinf o‘quvchilarining aqliy qobiliyatlarini rivojlantirish va shakllantirishda 
shaxmat o‘yinidan dars hamda darsdan tashqari mashg‘ulotlarda samarali foydalanish imkoniyatlari ilmiy-pedagogik 
jihatdan tahlil qilinadi. Tadqiqotda shaxmat o‘yinining mantiqiy tafakkur, diqqat, xotira, mustaqil va tanqidiy fikrlash kabi 
aqliy jarayonlarga ta’siri o‘rganiladi. Shuningdek, maqolada shaxmat mashg‘ulotlarini boshlang‘ich ta’lim jarayoniga inte-
gratsiyalashning metodik asoslari, o‘yinli va interfaol yondashuvlar orqali o‘quvchilarning bilish faolligini oshirish yo‘llari 
yoritilgan. Tadqiqot natijalari shaxmat o‘yinidan ta’lim jarayonida maqsadli foydalanish boshlang‘ich sinf o‘quvchilarining 
aqliy qobiliyatlarini rivojlantirishda samarali pedagogik vosita ekanligini asoslab beradi. Maqola boshlang‘ich sinf o‘qi
tuvchilari, pedagoglar hamda tadqiqotchilar uchun amaliy ahamiyatga ega.

Kalit so‘zlar: boshlang‘ich sinf o‘quvchilari, aqliy qobiliyatlar, shaxmat o‘yini, mantiqiy tafakkur, diqqat va xotira, mustaqil 
fikrlash, dars va darsdan tashqari mashg‘ulotlar, pedagogik texnologiyalar, intellektual rivojlanish.
Abstract: This article provides a scientific and pedagogical analysis of the possibilities for the effective use of chess 
in both classroom and extracurricular activities to develop and shape the mental abilities of primary school students. 
The study examines the impact of chess on mental processes such as logical thinking, attention, memory, independent 
thinking, and critical thinking. The article also discusses the methodological foundations for integrating chess lessons into 
the primary education process, as well as ways to increase students’ cognitive activity through game-based and inter-
active approaches. The results substantiate that the purposeful use of chess in the educational process is an effective 
pedagogical tool for developing the mental abilities of primary school students. The article is of practical significance for 
primary school teachers, educators, and researchers.

Key words: primary school students, mental abilities, chess, logical thinking, attention and memory, independent thinking, 
curricular and extracurricular activities, pedagogical technologies, intellectual development.
Аннотация: В данной статье научно и педагогически анализируются возможности эффективного использования 
шахмат в классной и внеклассной деятельности для развития и формирования умственных способностей уча-
щихся начальной школы. В исследовании изучается влияние шахмат на такие мыслительные процессы, как 
логическое мышление, внимание, память, самостоятельное и критическое мышление. В статье также рассматри-
ваются методические основы интеграции занятий по шахматам в процесс начального образования, а также спо-
собы повышения когнитивной активности учащихся посредством игровых и интерактивных подходов. Результаты 
исследования подтверждают, что целенаправленное использование шахмат в образовательном процессе явля-
ется эффективным педагогическим инструментом для развития умственных способностей учащихся начальной 
школы. Статья имеет практическое значение для учителей начальной школы, педагогов и исследователей.

Ключевые слова: учащиеся начальной школы, умственные способности, шахматы, логическое мышление, вни-
мание и память, самостоятельное мышление, учебная и внеклассная деятельность, педагогические технологии, 
интеллектуальное развитие.

KIRISH
Bugungi kunda ta’lim tizimida boshlang‘ich sinf o‘quvchilarining aqliy qobiliyatlarini rivojlantirish masalasi 

muhim pedagogik vazifalardan biri sifatida qaralmoqda. Boshlang‘ich ta’lim davri o‘quvchilarda mantiqiy 
tafakkur, diqqat, xotira, mustaqil va tanqidiy fikrlash kabi aqliy jarayonlarning shakllanishi uchun eng qulay 
bosqich hisoblanadi. Mazkur jarayonda ta’lim samaradorligini oshirish maqsadida o‘yinli va interfaol metod-
lardan foydalanish dolzarb ahamiyat kasb etadi. Shaxmat o‘yini o‘zining mantiqiy tuzilishi, strategik fikrlashni 
talab etishi hamda intellektual faollikni kuchaytirishi bilan boshlang‘ich sinf o‘quvchilarining aqliy qobiliyatlarini 
rivojlantirishda samarali pedagogik vosita sifatida e’tirof etilmoqda.

Mavzuning dolzarbligi shundaki, shaxmat o‘yinini dars va darsdan tashqari mashg‘ulotlar jarayoniga 
maqsadli va tizimli integratsiyalash o‘quvchilarning bilish faolligini oshirish, o‘quv motivatsiyasini kuchaytirish 
hamda mustaqil fikrlash ko‘nikmalarini rivojlantirish imkonini beradi. Ayniqsa, darsdan tashqari mashg‘ulot-
larda shaxmat o‘yinidan foydalanish o‘quvchilarning bo‘sh vaqtini mazmunli tashkil etish bilan birga, ularning 
intellektual rivojlanishiga ijobiy ta’sir ko‘rsatadi. Shu jihatdan, shaxmat o‘yinidan boshlang‘ich ta’lim jarayonida 
foydalanish imkoniyatlarini ilmiy-pedagogik jihatdan o‘rganish va asoslash zamonaviy ta’lim talablaridan kelib 
chiqadigan dolzarb vazifa hisoblanadi.

Boshlang‘ich sinf o‘quvchilarining aqliy qobiliyatlarini (mantiqiy tafakkur, diqqat, xotira, mustaqil va tanqidiy 
fikrlash) shakllantirishda dars va darsdan tashqari mashg‘ulotlar jarayonida shaxmat o‘yinidan foydalanishning 
pedagogik imkoniyatlari hamda samaradorligini ilmiy-pedagogik jihatdan asoslash mazkur tadqiqotning asosiy 
yo‘nalishini tashkil etadi.

TADQIQOT VAZIFALARI
1.	 Boshlang‘ich sinf o‘quvchilarida aqliy qobiliyatlarni rivojlantirishning nazariy-pedagogik asoslarini hamda 

shaxmat o‘yinining intellektual rivojlanishga ta’sirini tahlil qilish.

2.	 Dars va darsdan tashqari mashg‘ulotlarda shaxmat o‘yinidan foydalanishning metodik imkoniyatlari, shakl 
va usullarini aniqlash hamda tizimlashtirish.

3.	 Shaxmat o‘yini asosida tashkil etilgan mashg‘ulotlarning o‘quvchilarning aqliy qobiliyatlari rivojiga ta’sirini 
tajriba-sinov ishlari orqali aniqlash va pedagogik samaradorligini baholash.

MAVZUGA OID ADABIYOTLAR SHARHI
Boshlang‘ich sinf o‘quvchilarining aqliy qobiliyatlarini shakllantirish muammosi zamonaviy pedagogik 

tadqiqotlarda muhim ilmiy-amaliy ahamiyat kasb etmoqda. Ushbu yo‘nalishda olib borilgan tadqiqotlar, avvalo, 
o‘quvchilarning o‘quv-bilish faoliyatini takomillashtirish, mantiqiy tafakkurini rivojlantirish hamda o‘yin texnologi-
yalaridan samarali foydalanish masalalariga qaratilgan. 

A. S. Abdusamatovning tadqiqotida boshlang‘ich sinf o‘quvchilarining o‘quv-bilish faoliyatini modellashti-
rish asosida takomillashtirish metodikasi ilmiy jihatdan asoslab berilgan. Muallif o‘quv jarayonida o‘quvchining 
faol subyekt sifatida shakllanishi, mustaqil fikrlash va bilish jarayonlarini faollashtirish muhimligini ta’kidlaydi. 
Mazkur yondashuv shaxmat kabi intellektual o‘yinlarni ta’lim jarayoniga integratsiya qilish uchun nazariy asos 
bo‘lib xizmat qiladi [1]. 

U. Q. Xoliqov va M. A. Abdualimova tomonidan olib borilgan tadqiqotlarda shaxmat o‘rgatish jarayonida 
boshlang‘ich sinf o‘quvchilarining shaxsiy sifatlari hamda mantiqiy fikrlashini shakllantirishning amaliy holati 
tahlil qilingan. Mualliflar shaxmat mashg‘ulotlarini tizimli tashkil etish orqali yuqori natijalarga erishish mumkin-
ligini asoslab beradilar [8].

J. M. Ishtaev shaxmat sport turi orqali rivojlanadigan shaxs sifatlarini tahlil qilib, ushbu o‘yin o‘quvchilarda 
sabr-toqat, strategik fikrlash, mas’uliyat va irodaviy sifatlarni shakllantirishini ilmiy jihatdan asoslaydi. Ushbu 
jihatlar boshlang‘ich sinf o‘quvchilarining nafaqat aqliy, balki shaxsiy rivojlanishida ham shaxmatning tarbiyaviy 
ahamiyatini yaqqol namoyon etadi [6].

Ch. U. Boboqulov tomonidan olib borilgan tadqiqotlar bevosita shaxmat o‘yinining boshlang‘ich sinf o‘qu-
vchilari aqliy rivojiga ta’sirini yoritib beradi. Xususan, “Boshlang‘ich sinf o‘quvchilarining aqliy qobiliyati rivojla-
nishida shaxmat o‘yinidan foydalanishning samaralari” nomli maqolada shaxmat mashg‘ulotlarining mantiqiy 
tafakkur, xotira va diqqatni rivojlantirishdagi ahamiyati empirik misollar asosida ochib berilgan. Keyingi ishlarida 
(2024-yil) muallif aqliy qobiliyatlarni shakllantirishdagi pedagogik muammolar va ularning yechimlari, shun-
ingdek, shaxmat orqali fikrlash qobiliyatini rivojlantirish mexanizmlarini tahlil qilgan. Ushbu tadqiqotlar mazkur 
maqola mavzusining bevosita ilmiy negizini tashkil etadi [2.3.4].

E. M. Xudoynazarovning ilmiy ishlarida boshlang‘ich sinf o‘quvchilarining mantiqiy fikrlashini rivojlantirish 
metodikasini takomillashtirish masalalari yoritilib, aqliy mashqlar va muammoli vaziyatlar asosida o‘qitish sama-
radorligi ilmiy jihatdan asoslab berilgan. Ushbu yondashuv shaxmat kombinatsiyalari va masalalarini o‘qitish 
jarayonida qo‘llash uchun metodik zamin yaratadi [9].

T. M. Sultanov o‘yin texnologiyalari asosida boshlang‘ich sinf o‘quvchilarini ta’lim jarayoniga adaptatsiya 
qilishning pedagogik imkoniyatlarini o‘rganib, o‘yin faoliyati orqali o‘quvchilarning bilishga bo‘lgan qiziqishi 
va aqliy faolligi ortishini ta’kidlaydi. Ushbu xulosalar shaxmatni samarali o‘yin texnologiyasi sifatida qo‘llash 
imkoniyatlarini kengaytiradi [7].

R. R. Dadaboevning tadqiqotida jismoniy tarbiya darslarida boshlang‘ich sinf o‘quvchilarini axloqiy tarbi-
yalash tizimi takomillashtirilgan bo‘lib, unda o‘yin faoliyatining tarbiyaviy va rivojlantiruvchi imkoniyatlari alohida 
e’tirof etiladi. Bu jihatlar shaxmat mashg‘ulotlarining integrativ pedagogik ahamiyatini yanada chuqurroq ochib 
beradi [10].

Sh. Ibragimova va X. Muxammadjonovalarning ilmiy ishlarida kichik maktab yoshidagi bolalar aqliy taraqqi-
yotiga ta’sir etuvchi omillar kompleks tarzda o‘rganilgan. Mualliflar aqliy rivojlanishda muhit, o‘yin faoliyati va 
ta’lim mazmunining uyg‘unligini muhim omil sifatida ko‘rsatadilar. Bu holat shaxmat o‘yinining dars va darsdan 
tashqari mashg‘ulotlarda qo‘llanilishi pedagogik jihatdan asosli ekanini tasdiqlaydi [5].

Umuman olganda, tahlil qilingan adabiyotlar shaxmat o‘yinining boshlang‘ich sinf o‘quvchilarining aqliy 
qobiliyatlarini rivojlantirishda katta pedagogik salohiyatga ega ekanini ko‘rsatadi. Biroq mavjud tadqiqotlarda 
shaxmatni dars va darsdan tashqari mashg‘ulotlarda kompleks hamda tizimli qo‘llash imkoniyatlari yetarli dara-
jada umumlashtirilmagan. Mazkur maqola aynan ushbu ilmiy bo‘shliqni to‘ldirishga qaratilganligi bilan dolzarb 
hisoblanadi.

TADQIQOT METODOLOGIYASI
Mazkur tadqiqot boshlang‘ich sinf o‘quvchilarining aqliy qobiliyatlarini shakllantirishda dars hamda 

darsdan tashqari mashg‘ulotlarda shaxmat o‘yinidan foydalanishning pedagogik imkoniyatlarini ilmiy jihatdan 
asoslashga qaratilgan. Tadqiqot metodologiyasi zamonaviy pedagogik nazariya va amaliyotning uzviyligi, tizimli 
hamda shaxsga yo‘naltirilgan yondashuvlar asosida ishlab chiqildi. Tadqiqotning metodologik asosini ta’limda 
faoliyatga yo‘naltirilgan yondashuv, kompetensiyaviy yondashuv, o‘yin texnologiyalari nazariyasi, shuningdek, 
kichik maktab yoshidagi bolalar psixologik rivojlanishining yosh xususiyatlariga oid ilmiy qarashlar tashkil etadi. 
Shu bilan birga, Sharq va G‘arb pedagogik tafakkurida aqliy rivojlanish, tafakkur hamda mantiqiy fikrlashni 
shakllantirishga doir konseptual yondashuvlar tadqiqotning nazariy poydevori sifatida xizmat qildi. Tadqiqot 
jarayonida nazariy va empirik tadqiqot metodlari majmuasidan foydalanildi. Nazariy metodlar sifatida peda-
gogik, psixologik va metodik adabiyotlarni tahlil qilish, solishtirish, umumlashtirish hamda tizimlashtirish usullari 
qo‘llanildi. Ushbu metodlar yordamida shaxmat o‘yinining boshlang‘ich ta’lim tizimidagi o‘rni, uning aqliy qobili-
yatlarni rivojlantirishdagi imkoniyatlari hamda mavjud muammolar aniqlab olindi.

Empirik tadqiqot metodlariga pedagogik kuzatuv, suhbat, so‘rovnoma, diagnostik topshiriqlar hamda tajri-
ba-sinov ishlari kiritildi. Pedagogik kuzatuv orqali o‘quvchilarning shaxmat mashg‘ulotlaridagi faolligi, mantiqiy 
fikrlashi, muammoli vaziyatlarni hal etish qobiliyati va mustaqil qaror qabul qilish ko‘nikmalaridagi o‘zgarishlar 
o‘rganildi. Suhbat va so‘rovnomalar yordamida o‘quvchilar, boshlang‘ich sinf o‘qituvchilari hamda shaxmat 
murabbiylarining fikr-mulohazalari tahlil qilindi.

Tadqiqotning asosiy bosqichlaridan biri sifatida pedagogik tajriba-sinov ishlari tashkil etildi. Tajriba jaray-
onida boshlang‘ich sinf o‘quvchilari tajriba va nazorat guruhlariga ajratilib, tajriba guruhida dars hamda darsdan 
tashqari mashg‘ulotlarda shaxmat o‘yiniga asoslangan maxsus metodika joriy etildi. Nazorat guruhida esa 
an’anaviy o‘qitish usullari saqlab qolindi. Tajriba davomida o‘quvchilarning aqliy qobiliyatlaridagi o‘zgarishlar, 
jumladan mantiqiy fikrlash, xotira, diqqat, tahlil qilish va umumlashtirish ko‘nikmalari diagnostik mezonlar 
asosida baholandi. Olingan natijalarni tahlil qilishda matematik-statistik metodlardan, xususan foizli tahlil, 
solishtirma tahlil hamda dinamik ko‘rsatkichlarni aniqlash usullaridan foydalanildi. Mazkur yondashuv tadqiqot 
natijalarining ishonchliligini ta’minlashga xizmat qildi.

TAHLIL VA NATIJALAR
Tadqiqot jarayonida dars va darsdan tashqari mashg‘ulotlarda shaxmat o‘yiniga asoslangan metodik 

yondashuvning boshlang‘ich sinf o‘quvchilarining aqliy qobiliyatlarini rivojlantirishdagi samaradorligi tajriba-
sinov ishlari orqali o‘rganildi. Tajriba jarayonida o‘quvchilar nazorat va tajriba guruhlariga ajratildi. Tajriba 
guruhida shaxmat o‘yini asosida tashkil etilgan maxsus mashg‘ulotlar muntazam ravishda o‘tkazildi, nazorat 
guruhida esa an’anaviy ta’lim usullari qo‘llanildi. Tadqiqot natijalari shuni ko‘rsatdiki, shaxmat o‘yini asosida olib 
borilgan mashg‘ulotlar o‘quvchilarning mantiqiy tafakkuri, diqqatni jamlash, xotira, tahlil qilish hamda muammoli 
vaziyatlarda mustaqil qaror qabul qilish ko‘nikmalarining sezilarli darajada rivojlanishiga ijobiy ta’sir ko‘rsatdi.

Tajriba guruhidagi o‘quvchilarda vaziyatni oldindan rejalashtirish, sabab–oqibat bog‘liqliklarini aniqlash 
va strategik fikrlash elementlari kuchaydi. Nazorat guruhida esa mazkur ko‘rsatkichlarda o‘sish kuzatilgan 
bo‘lsa-da, u tajriba guruhi natijalariga nisbatan past darajada bo‘ldi. Ayniqsa, dars jarayonida shaxmat element-
laridan foydalanish o‘quvchilarning fanlarga bo‘lgan qiziqishini oshirganligi aniqlandi. Shaxmat masalalari orqali 
matematik va mantiqiy topshiriqlarni bajarish, o‘yin vaziyatlarini tahlil qilish o‘quvchilarning o‘quv-bilish faoli-
yatini faollashtirdi. Darsdan tashqari mashg‘ulotlarda esa shaxmat turnirlari, guruhli va juftlik mashg‘ulotlari 
o‘quvchilarda raqobatbardoshlik, sabr-toqat va irodaviy sifatlarning shakllanishiga xizmat qildi. Olingan natijalar 
shuni ko‘rsatdiki, shaxmat o‘yini o‘quvchilarning diqqat barqarorligini oshirishda samarali vosita bo‘lib xizmat 
qiladi. Tajriba guruhida diqqatni uzoq vaqt saqlab turish, topshiriqlarni oxirigacha bajarish va xatolar ustida 
ishlash ko‘nikmalari ancha yaxshilandi. Bu holat kichik maktab yoshidagi bolalarga xos bo‘lgan tez chalg‘ish 
muammosini kamaytirishga yordam berdi. 

Tadqiqot natijalari muhokamasi davomida avvalgi ilmiy izlanishlar bilan qiyosiy tahlil o‘tkazildi. Jumladan, 
Boboqulov Ch.U., Ishtaev J.M., Xoliqov U.Q. va boshqa olimlarning tadqiqotlarida shaxmat o‘yinining aqliy 
rivojlanishga ta’siri ijobiy baholangan bo‘lib, mazkur tadqiqot natijalari ushbu ilmiy qarashlarni amaliy jihatdan 
tasdiqlaydi. Shu bilan birga, ushbu tadqiqotda shaxmatdan nafaqat darsdan tashqari mashg‘ulotlarda, balki 
dars jarayonida ham tizimli foydalanish zarurligi ilmiy asoslab berildi. Muhokama natijalariga ko‘ra, shaxmat 
o‘yinini boshlang‘ich ta’lim jarayoniga joriy etishda o‘qituvchining metodik tayyorgarligi muhim omil hisoblanadi.

Metodik jihatdan to‘g‘ri tashkil etilgan mashg‘ulotlar o‘quvchilarning aqliy faolligini oshiradi, aks holda 
shaxmat faqat o‘yin sifatida qabul qilinib, ta’limiy samaradorlik pasayishi mumkin. Shu bois, shaxmat mashg‘ulot-
larini rejalashtirishda yosh xususiyatlari, o‘quv yuklamasi va individual imkoniyatlarni hisobga olish zarurligi 
aniqlandi. Umuman olganda, tadqiqot natijalari dars va darsdan tashqari mashg‘ulotlarda shaxmat o‘yinidan 
foydalanish boshlang‘ich sinf o‘quvchilarining aqliy qobiliyatlarini rivojlantirishda samarali pedagogik vosita 
ekanligini ko‘rsatdi. Olingan natijalar ushbu mavzudagi ilmiy-nazariy qarashlarni boyitib, boshlang‘ich ta’lim 
amaliyotida shaxmat o‘yinini qo‘llash bo‘yicha metodik tavsiyalar ishlab chiqish uchun mustahkam ilmiy asos 
bo‘lib xizmat qiladi.

XULOSA
Mazkur ilmiy tadqiqot boshlang‘ich sinf o‘quvchilarining aqliy qobiliyatlarini shakllantirishda dars va darsdan 

tashqari mashg‘ulotlar jarayonida shaxmat o‘yinidan foydalanishning pedagogik imkoniyatlari va samarador-
ligini aniqlashga qaratildi. Tadqiqot natijalari shuni ko‘rsatdiki, shaxmat o‘yini kichik maktab yoshidagi o‘quvchi-
larda mantiqiy tafakkur, diqqat, xotira, mustaqil va tanqidiy fikrlash kabi aqliy qobiliyatlarni rivojlantirishda muhim 
pedagogik vosita hisoblanadi. Tajribalar asosida shaxmat o‘yiniga asoslangan mashg‘ulotlar o‘quvchilarning 
o‘quv-bilish faolligini oshirishi, muammoli vaziyatlarni tahlil qilish va strategik qarorlar qabul qilish ko‘nikmalarini 
shakllantirishi aniqlandi.

Dars jarayonida shaxmat elementlaridan foydalanish o‘quvchilarning fanlarga bo‘lgan qiziqishini kuchay-
tirgan bo‘lsa, darsdan tashqari mashg‘ulotlarda tashkil etilgan shaxmat mashg‘ulotlari ularning ijtimoiy faolligi, 
sabr-toqat va irodaviy sifatlarini rivojlantirishga xizmat qildi. Tadqiqot davomida shaxmat o‘yinini boshlang‘ich 
ta’lim jarayoniga samarali joriy etish o‘qituvchining metodik tayyorgarligi, mashg‘ulotlarning tizimliligi va yosh 
xususiyatlarini hisobga olish bilan bevosita bog‘liq ekanligi aniqlandi. Metodik jihatdan puxta rejalashtirilgan 
shaxmat mashg‘ulotlari o‘quvchilarning aqliy rivojlanishiga ijobiy ta’sir ko‘rsatib, ta’lim samaradorligini oshiradi.

Xulosa sifatida aytish mumkinki, dars va darsdan tashqari mashg‘ulotlarda shaxmat o‘yinidan tizimli foyda-
lanish boshlang‘ich sinf o‘quvchilarining aqliy qobiliyatlarini shakllantirishda samarali pedagogik mexanizm 
bo‘lib, uni boshlang‘ich ta’lim amaliyotiga keng joriy etish maqsadga muvofiqdir. Tadqiqot natijalari boshlang‘ich 
sinf o‘qituvchilari va shaxmat murabbiylari uchun metodik tavsiyalar ishlab chiqishda ilmiy-amaliy ahamiyat 
kasb etadi.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Psixologiya fanlari

Geografiya fanlari

